
Воля Божая зразумелая і пазнавальная
Ці можа чалавек даведацца пра Божую волю для сябе? Для нас, сучасных эвангельскіх хрысьціян, адказ надта ясны – але, сапраўды так! І мы лічым, што самай надзейнай крыніцай для спазнаньня Божай волі ёсьць сьвятая Біблія. У ёй мы чуем ад Бога згодна з тым, як Ён адкрываўся выбраным людзям, якіх мы называем прарокамі. Іхнія запісы ўвайшлі ў склад Бібліі і сёньня яна даступна любому чалавеку, які шукае Бога і Ягоную волю. У старадаўнасьці Бог выбраў ізраільскі народ з той мэтай, каб гэтая нацыя сталася галоўным носьбітам Гасподніх словаў і думак усяму чалавецтву. Таксама празь ізраільскі народ прыйшоў сапраўдны Збаўца людзей ад Божага гневу за іхнія грахі – Ісус Хрыстос (Бог Сын). Пра гэта мы чытаем у біблійнай кнізе Пасланьня да габрэяў, што пачынаецца такімі словамі: «Бог, Які шматразова і шматлікімі спосабамі прамаўляў у старажытнасьці бацьком у прароках, у гэтыя апошнія дні прамовіў нам у Сына, Якога паставіў спадкаемцам усяго, празь Якога Ён і вякі стварыў».
 Значыцца, Бог адкрываў Сябе і Сваю волю чалавецтву цераз выбраных прарокаў і Ісуса Хрыста. Божыя словы і думкі, як і Хрыстовы, запісаны на старонках сьвятой Бібліі. Таму любы чалавек, які жадае спазнаць Бога і Хрыста, можа Іх знайсьці, калі ён пашукае Іх, чытаючы Біблію. У ёй Бог адкрываецца кожнаму з нас і паказвае, што нам трэба рабіць, каб навярнуцца да Бога Айца і Хрыста ды жыць згодна зь Іхняй воляй.

Пачынаем з думкі, што існаваньне Бога яўна ўсім людзям нават перад тым, як яны знаёмяцца зь Ім у Бібліі. Калі чалавек глядзіць на цэлы сусьвет і зямлю, ён ужо бачыць і разумее, што нейкі вялікі Творца-Дызайнэр існуе і ўсё гэта стварыў. Гэтую Асобу мы называем «Богам». Ягоная магутнасьць і боскасьць бачныя ў стварэньні і складзе ўсяго сусьвету, нашай зямлі і жыцьця на зямлі. Багасловы называюць такое сьведчаньне пра існаваньне Бога «агульным адкрыцьцём». Апостал Павал менавіта і гэтак аргумэнтуе ў сваім Пасланьні да рымлянаў, кажучы: «Тое, што вядома пра Бога, яўна для іх (гэта значыць, для ўсіх людзей), бо ім Бог выявіў гэта...Ягонае нябачнае, гэта значыць, Ягоная вечная сіла і боскасьць, ясна відаць ад стварэньня сьвету праз разважаньне над тварэньнямі, таму няма ім (людзям) выбачэньня».
 Сам сусьвет і наша зямля з усімі формамі жыцьця ўказваюць на Бога як вялікага Творцу і ніхто з нас ня можа сказаць, што не хапае доказаў Ягонага існаваньня. Гэта праўда, што ў гэтым доказе бракуе дастаткова інфармацыі пра нашую патрэбу ўвераваць у Ісуса Хрыста і ў Ягоную ахвярную сьмерць за нашыя грахі, але само існаваньне сусьвету, зямлі і жыцьця на зямлі служаць дастатковым сьведчаньнем таго, што Бог Творца сапраўды існуе і мы павінны шукаць Яго. А шукаць Яго мы мусім у Ягоным Слове, Бібліі. Там жа паказана, як у старажытных часох Бог, напрыклад, сустракаўся зь ізраільскім прарокам і лідэрам Майсеем. Яму і ўсяму ізраільскаму народу Бог выказаў абяцаньне: «Калі будзеш шукаць Госпада, Бога твайго, знойдзеш Яго, калі толькі будзеш шукаць Яго ўсім сэрцам і ўсёю душою сваёю».
 Хоць гэтыя словы былі непасрэдна выказаны і накіраваны старажытнаму ізраільскаму народу, прынцып, які выдзяляецца імі, закранае і адносіцца да кожнага з нас. Прынцып для пазнаньня Бога не мяняецца.

Давайце глыбей перагледзім, як Бог адкрываўся чалавецтву. Ён у мінулым выбраў асаблівы народ і выбіраў асобных прарокаў, якім выказваў Свае думкі, а яны запісвалі пачутае ад Яго для будучых пакаленьняў, у тым ліку і для нас. Іхнія запісы ўвайшлі ў склад Бібліі. І тут жа трэба дадаць, што словы Божыя выказваліся прарокам на іхніх родных мовах – у большасьці выпадкаў, на габрэйскай, але таксама на арамейскай або грэцкай. Стары Запавет запісваўся на габрэйскай мове, калі Новы Запавет у сваёй большасьці – на грэцкай. У дні Хрыста і апосталаў грэцкая мова пераважалася па ўсёй Рымскай імпэрыі таго часу ды лічылася самай інтэрнацыянальнай між народамі. На габрэйскай і грэцкай мовах людзі сапраўды размаўлялі ў тыя часы, калі прарокі і аўтары запісвалі словы, выказаныя Богам і Ісусам Хрыстом. Усё, што пісалася на гэтых мовах, захавалася аж да нашага часу і застаецца зразумелым усім нам. Чаму я падкрэсьліваю гэты пункт? Дзеля таго, каб паказаць, што сказанае Богам прарокам было перададзена ім на зразумелай ім мове, таму і застаецца зразумелым кожнаму з нас, калі мы шукаем Бога і гатовы пазнаёміцца зь Ім, чытаючы Ягонае Слова. 

Канешне, з арыгіналаў мы атрымалі і сёньня карыстаемся перакладамі Бібліі, але гэта ўсё дзеля таго, каб кожны з нас зразумеў словы Божыя на сваёй роднай мове. Сёньня мы можам знайсьці пераклады Бібліі, якія былі зроблены сто або больш гадоў таму назад, але часта такая мова можа паказацца нам устарэлай, архаічнай ці несучаснай. Зь цягам часу кожная мова мяняецца, новыя словы ўваходзіць у мову, калі іншыя страчваюць сваю ранейшую папулярнасьць і выпадаюць з ужытку. Вось чаму трэба рыхтаваць новыя пераклады Бібліі на сучасныя мовы, каб Біблія заставалася зразумелай людзям. Што тычыцца перакладаў Бібліі на беларускую мову мы памятаем Фрацішка Скарыну і ягоны пераклад, але ён быў зроблены прыблізна 500 гадоў таму назад, і як вядома, мова наша зьмянілася з тых часоў. За апошнія гады мы атрымалі розныя пераклады Бібліі як Васіля Сёмухі, Анатоля Клышкі, Анатоля Бокуна, Эрнста Сабілы і Сяргея Малахава, Уладзіслава Чарняўскага, які стаўся падстаўным для перакладу, выдадзенага Беларускім Біблійным Таварыствам, таксама пераклады Каталіцкай і Праваслаўнай Цэркваў. Карацей, паявілася ўжо некалькі перакладаў Бібліі для нас беларускамоўных беларусаў, якімі можам карыстацца. 

У выніку таго, што нам была дадзена Біблія на зразумелых мовах, адна рэалія застаецца актуальнай, – менавіта тая, што мы адказныя перад Богам, каб адкрываць і чытаць Ягонае Слова і выконваць тое, што ў ім гаворыцца? Бог даў Сваё Слова ўсяму чалавецтву, каб кожны з нас мог пазнаёміцца зь ім, і Ён кладзе на нас такую адказнасьць. Мы ўжо чулі, што згодна з тлумачэньнем апостала Паўла, само стварэньне указвае на існаваньне Бога, і апостал цьвердзіць, што ўжо гэтым чынам людзі застаюцца без выбачэньня. Раз была дадзена ўсяму чалавецтву сьвятая Біблія, то кожны з нас адказны перад Богам пазнаёміцца зь яе зьместам і даведацца глыбей пра Бога і Ягоныя патрабаваньні ад нас. 

А нехта скажа: «пачакай, ці ж не сказаў апостал Павал у Пасланьні да рымлянаў, што ніхто сярод людзей Бога не шукае»? Так, ён так і кажа і ў падтрымку гэтай думкі апостал цытуе з адной псальмы, дзе мы чытаем: «Госпад глянуў зь нябёсаў на сыноў чалавечых, каб пабачыць, ці ёсьць той, хто разумее, хто шукае Бога. Усе ўхіліліся, зрабіліся аднолькава непатрэбныя; ніхто ня робіць дабра, ніхто аніводзін».
 Якую важнасьць заўважаем у такой цытаце і сьцьвярджэньні? У тым, што Богу трэба было праявіць ініцыятыву ў адкрыцьці шляху нам назад да Яго. Справа ў тым, што ўсе мы людзі не даходзім да дасканалай праведнасьці самога ж Бога, нават калі стараемся рабіць тыя добрыя рэчы, пра якія гаворыцца ў Бібліі. Нашыя найлепшыя стараньні рабіць дабро збаўленьня нам не дадуць. Колькі б мы ні стараліся рабіць людзям дабро, мы ўся роўна парушылі і працягваем парушаць запаведзі Божага закону і застаёмся грэшнікамі перад бязгрэшным Богам. Бяз Божай ласкавай ініцыятывы адкрыць нам шлях збаўленьня, мы б заставаліся без усякай надзеі на прабачэньне грахоў і прыняцьце ў Божую сям'ю вернікаў. З гэтае прычыны Бог паслаў нам Збаўцу Ісуса Хрыста, Які на Галгофскім крыжы памёр і Сваёй ахвярнай сьмерцю заплаціў за нашыя грахі. Добрымі ўчынкамі мы не дасягаем праведнасьці перад Богам. Толькі дасканалая праведнасьць Хрыстова можа ўратаваць нас ад пакараньня за нашыя грахі, і яна залічваецца кожнаму, хто навяртаецца да Хрыста з каяньнем і вераю ў Яго як Збаўцу і ў Ягоную ахвярную сьмерць за яго. Так сказана апосталам Паўлам у Пасланьні да Ціта. Ён піша: «Не за ўчынкі праведнасьці, якія мы зрабілі, але паводле Сваёй міласэрнасьці Ён (Бог) уратаваў нас – праз абмываньне адраджэньня і абнаўленьне Духам Сьвятым, Якога Ён багата выліў на нас празь Ісуса Хрыста, нашага Збаўцу, каб мы, апраўданыя Ягонай ласкай, сталіся спадкаемцамі паводле надзеі вечнага жыцьця».

Апостал Павал напісаў гэтыя ж словы людзям, якія ўжо навярнуліся да Хрыста, пакаяліся ў сваіх грахох і ўверавалі ў Хрыста і ў Ягоную ахвярную сьмерць за іхнія грахі. Тое, што было сказана людзям у біблійныя часы, паўтараецца і ў нашыя дні і мае тое самае значэньне. Мы разумеем Гасподнія словы, якія знаходзім на старонках Бібліі і бачым, што Бог хоча, каб мы зьвярнулі сур'ёзную ўвагу на Яго і на Ягонае Дабравесьце ды выконвалі ўсё, што Ім патрабуецца. У Старым Запавеце мы знаходзім такую параду, якую цар Давід даў свайму сыну Саламону: «І ты, Саламоне, сыне мой, ведай Бога бацькі твайго і служы Яму ад усяго сэрца і ад усёй душы, бо Госпад выпрабоўвае ўсе сэрцы і ведае ўсе рухі думак. Калі будзеш шукаць Яго, дык знойдзеш Яго, а калі пакінеш Яго, Ён пакіне цябе назаўсёды».
 І яшчэ Бог у той час сказаў Саламону і ўсяму ізраільскаму народу: «Калі ўпакорыцца народ Мой, які называецца імем Маім, і будуць маліцца, і шукаць аблічча Майго, і адвернуцца ад благіх шляхоў сваіх, дык Я пачую зь неба і дарую грахі іхнія і ацалю зямлю іхнюю».
 Паважаныя слухачы, тое, што было сказана Саламону і ізраільскаму народу, тычыцца кожнага з нас сёньня. Ці гатовы мы зьвярнуць сур'ёзную ўвагу на Ягоныя словы і іх выконваць? Спадзяюся, што так. Будзьма шукаць Госпада Бога ў Ягоным Слове, Бібліі, бо ўсё, чаго Ён патрабуе ад нас, запісана там жа, і поўнасьцю зразумела кожнаму з нас. Гэта нашая адказнасьць перад Госпадам Богам. Дапамажы нам, Госпадзе Божа, Цябе шукаць і знаходзіць на старонках Твайго вечнага Слова. Дапамажы, амэн!

